
Talba

MINUTI

 THE CHAIRMAN (Onor. Leo Brincat): Il-Minuti jistgħu jiġu konfermati?  L-Onor. Cilia.  

  ONOR. JOE CILIA: Fit-tieni paġna tal-minuti hemm imniżżel li:

"...l-Onor. George Pullicino qal li għan-naħa tal-Gvern ir-rapport m'huwiex wieħed sodisfaċenti..." 

Jekk m'inix sejjer żball, l-kelma li uża l-Onor. Pullicino kienet "suffiċjenti" u mhux "sodisfaċenti".  Sadanittant jiena ħarist ftit lejn it-transcript u jidher li l-kelma użata hija "sodisfaċenti" wkoll. Jiena naħseb li aħjar tiġi ċċarata għaliex jekk il-memorja ma tfallilix il-kelma wżata kienet "suffiċjenti", u bejn il-kelma "suffiċjenti" u "sodisfaċenti" jista' jkun hemm differenza fit-tifsira.  

  THE CHAIRMAN: Jiena la nista' nikkonferma u lanqas nista' niċħad, għaliex dan huwa punt ta' dettall u naħseb li l-uniku wieħed li jista' jikkonferma huwa l-Onor. Pullicino nnifsu  Hawn permess li nikkjarifikaw din il-kelma meta jiġi l-Onor. Pullicino? (Onor. Membri: Iva) Otherwise fil-prinċipju qed neħduha li l-Minuti maqbula? (Onor. Membri: Iva).  Mhux se niffirmahom biex inħallihom pendenti sakemm jiġi l-Onor. Pullicino.

KORRISPONDENZA

   THE CHAIRMAN: Bħala korrispondenza għandna s-sottomissjonijiet bil-miktub mis-Sur Victor Sant, Director Corporate Services. Hu kien ġie mitlub minn dan il-kumitat biex jagħmel ir-rimarki tiegħu bil-miktub wara li hu stess kien għamel talba  ġimgħa ilu biex jidher quddiem il-kumitat. Nistgħu niċċirkolaw kopja ta' dawn is-sottomissjonijiet lill-membri ta' dan il-kumitat.  

 SOTTOMISSJONIJIET TAN-NAĦA TAL-GVERN DWAR IL-FOLLOW UP REPORT TA' L-AWDITUR DWAR KUNĊERTI ORGANIZZATI MIT-TA' QALI NATIONAL PARK COMMITTEE FL-1998  

  THE CHAIRMAN: Nixtieq nistieden lill-Awditur Ġenerali, id-deputat tiegħu u forsi xi staff ieħor tiegħu biex jingħaqdu magħna.  

 L-ittra tal-Ministru Gatt waslitli nhar it-Tnejn filgħaxija u tajt struzzjonijiet biex titqassam lill-membri ta' dan il-kumitat fl-iktar opportunita' immedjata possibbli.  Nitlob lis-segretarju ta' dan il-kumitat biex jaqra din l-ittra.

 MR RAYMOND GRILLO (Segretarju tal-Kumitat):  

Iċ-Chairman

Kumitat Permanenti dwar il-Kontijiet Pubbliċi, 

Kamra tar-Rappreżentanti,

Il-Palazz, Valletta

  Il-membri tal-Gvern fuq il-Kumitat Permamenti dwar il-Kontijiet Pubbliċi jsostnu, kif diġa' għamlu fil-laqgħat ta' l-istess kumitat, li r-rapport ta' l-Awditur Ġenerali, mhumiex eżawrjenti minħabba s-segwenti raġunijiet:  

  1. Ir-rapport ta' l-Awditur Ġenerali ma jissodisfax it-talba ta' l-Onor. George Pullicino kif approvata mill-membri tal-Kumitat Permanenti dwar il-Kontijiet Pubbliċi fis-seduta tal-21 ta' Lulju, 1999.

  2. Il-follow-up report ta' l-Awditur Ġenerali naqas li jagħmel follow-up tar-rapport ta' l-Awditur Intern tal-Ministeru ta' l-Ambjent għar-rigward ta' dawn il-fatturi:

 A. kuntratti ma'  l-artisti barranin:

*Min innegozja dawn il-kuntratti? 

*Ma' min? 

*Min approva l-letter of exceptance? 

*Min approva l-pagamenti? 

*X'kienu l-ammonti ta' flus involuti?  

  B. Pagamenti eċċessivi barra mill-kuntratti:

  *Għal min ġew imħallsa (isem u grad)?

*Għalxiex?

 *X'kienu l-ammonti ta' flus involuti?

*Jekk dawn kenux attwalment dovuti, (mhux sempliċement iċċertifikati tajba) u min approvahom. 

  C. Kont privat mal-Bank:

 *Min iddepożita fondi pubbliċi f'kontijiet privati?

*X'kienu l-ammonti depożitati minn kull individwu?  Min huma dawn l-individwi? 

Il-konsulenti tax pariri lis-Segretarju Permanenti fuq din il-materja finanzjarja kif hemm mitlub fir-rapport ta' l-Awditur Ġenerali?

  3. L-uffiċċju ta' l-Awditur Ġenerali naqas milli jintervista persuni importanti fil-każ, fil-fatt

 *Il-ministru u l-membri tas-Segretarjat Privat tiegħu li kienu nvoluti ma ġewx intervistati. Id-direttur finance and administration, kif ukoll iċ-chairman u l-branch manager tal-Mid-Med Bank lanqas ġew intervistati. L-istess ġara lis-Sur Joseph Deguara, impjegat mal-gvern li ddepożita fondi pubbliċi ġo kont privat ta' kumpannija. Is-Sur Deguara kien direttur ta' M&E (Marketing and Entertainment Limited)

  Għalkemm xi membri tal-Kumitat kienu nvoluti fin-negozjar tal-kuntratti, mhux kollha kienu intervistati.

  4. Finalment waqt li hu apprezzat l-eżami dettaljat tal-kontijiet u tal-proċeduri tas-Servizz Pubbliku, il-membri msemmija jidhrilhom li ġie għal kollox skartat l-element politiku illi hu ċar li kien qed jinstiga din l-attivita', u kif dan l-element politiku influwenza l-ksur ta' kważi kull regola dwar l-amministrazzjoni ta' fondi pubbliċi.

Onor. Austin Gatt

Ministru u Membru Parlamentari.

  THE CHAIRMAN: Hemm oġġezzjonijiet jekk tingħata kopja ta' din il-korrispondenza lill-media? (Onor. Membri: No) GĦaldaqstant nitlob lis-segretarju biex jiċċirkola kopji lill-media preżenti.  Ma nafx jekk qabel nibdew niddiskutu din l-item, il-Ministru jridx iżid jew jelabora xi ħaġa.

  ONOR. AUSTIN GATT:  F'dan l-istadju m'għandi xejn x'inżid. L-idea ta' din in-naħa kienet proprju li nipprovaw inkunu konċiżi fil-konklużjonijiet li tajjeb jew ħażin wasalna għalihom.  Naħseb li għamilna tliet seduti eżawrjenti u dħalna fir-rapport bil-konklużjonijiet tagħna. Mhux qed ngħidu li se nitolbu xi vot fuq dawn il-konklużjonijiet. Qed ngħidu li din in-naħa waslet għall-dawn il-konklużjonijiet. Din hija opinjoni, u jew taqbel jew ma' taqbilx. Mhux se nitolbu li jkun hemm xi vot partikolari.

  THE CHAIRMAN: Onor. Pullicino, kellna diffikulta' fuq il-minuti dwar kelma li għedt inti fl-aħħar laqgħa.  Ma nafx jekk għandekx amment dwarha. Inti kont għedt li għan-naħa tal-gvern ir-rapport ma kienx "sodisfaċenti" jew li ma kienx "suffiċjenti"?

  ONOR. AUSTIN GATT: Is-segretarju qed igħid li din il-kelma ħadha mir-recording.  Jekk ħariġha mir-recording, naħseb prova aħjar minn hekk ma jistax ikun hemm.

  ONOR. JOE CILIA: Mhux bilfors, għaliex ħafna drabi fit-transcripts minn jaf kemm-il darba nsibu kelma mpoġġija b'mod differenti. Fil-fatt jagħtuhomlna biex nikkoreġuhom. 

  ONOR. GEORGE PULLICINO:  Jiena nikkonferma dak li hemm recorded fit-tape.

  ONOR. JOE CILIA:  Jiena d-differenza li qed ngħid ...  

  ONOR. AUSTIN GATT: Tridx nagħmlu suġġeriment prattiku? L-Onor. Cilia u s-segretarju jisimgħu t-tape u jivverifikaw.

  ONOR. JOE CILIA: Qed inqajjem dan il-punt għaliex jekk wieħed juża l-kelma li jiena nsostni li setgħet intużat dakinhar jiġifieri li r-rapport kien wieħed "mhux suffiċjenti" jiena nifhimha li tħallew affarijiet barra imma jekk inhu qed jgħid li r-rapport m'huwiex wieħed sodisfaċenti, naħseb li għandha saħħa akbar li tista' tfisser li x-xogħol li sar mill-Uffiċċju ta' l-Awditur Ġenerali ma sarx kif wieħed kien jippretendi li jsir. Għalija hemm differenza fit-tifsira tal-kelma.

  ONOR. AUSTIN GATT: Dan stat ta' fatt. Aħjar mit-tape m'hemmx. Imur jisma' t-tape iċ-chairman u jiddeċiedi hu.

  THE CHAIRMAN: Għandha ssir verifika.

  ONOR. AUSTIN GATT: Hawnhekk qed nitkellmu dwar recording ta' x'ġara d-darba l-oħra u mhux dwar xi kwestjoni ta' interpretazzjoni, jiġifieri jista' jistema' t-tape. Jiena għandi fiduċja biżżejjed fiċ-chairman. Jekk jisma' t-tape ċ-chairman noqgħod fuq dak li jiddeċiedi hu.

  THE CHAIRMAN:  L-Onor. Pullicino.

  ONOR. GEORGE PULLICINO: Noqogħdu attenti li ma npoġġux interpretazzjoni ħażina anke għal kelma mhux "sodisfaċenti" Din il-kelma ma tfissirx li min għamel ir-rapport huwa inkompetenti. Jiena nista' ma nkunx sodisfatt b'persuna tal-familja imma dan ma jfissirx li din il-persuna hija inkompetenti.

  ONOR. JOE CILIA: Jiena dejjem tgħallimt li kelma jkollha ħafna tifsiriet. Dan rajnieh anke fl-eżami li kellna dwar ir-rapport u dwar kif ġie interpretat min-naħa tal-gvern. 

  THE CHAIRMAN:  Jiena naħseb li once li ssir il-verifika mbagħad kulħadd jifhimha kif irid, imma m'għandniex nagħmlu interpretazzjoni suġġettiva ta' dak li ntqal. Il-Minuti b'hekk ġew ikkonfermati.

Il-Minuti tal-Laqgħa Nru. 45 li saret nhar il-Erbgħa 3 ta' Mejju 2000, ġew konfermati.

    THE CHAIRMAN: Il-Ministru għamel introduzzjoni qasira bħala background. Hawn aktar kummenti?  L-Awditur Ġenerali.

  IS-SUR JOSEPH G. GALEA (Awditur Ġenerali): Bħalma jaf kulħadd in-National Audit Office għadu qiegħed jaqbad it-triq ta' riforma biex jilqa' għall-isfidi kollha li qed ikollu quddiemu minn mindu din il-liġi ġdida ġiet attwata. Peress li s-segretarju bil-permess tiegħek għaddieli kopja tas-sottomissjonijiet tan-naħa tal-Gvern, bil-permess tiegħek nixtieq inpoġġi s-sottomissjonijiet min-naħa tagħna biex nagħlqu kompletament dan is-suġġett.

  THE CHAIRMAN:  L-Onor. Mangion.

  ONOR. CHARLES MANGION: Jimporta jekk anke proċeduralment il-Membri jesprimu l-opinjoni fuq din l-ittra u mbagħad se mai aktar tard naraw l-opinjoni ta' l-Awditur Ġenerali?

  THE CHAIRMAN: Naħseb li aħjar jekk inkunu smajna ż-żewġ verżjonijiet imbagħad nikkumentaw wara, speċjalment jekk kellna talba espressa min-naħa ta' l-Awditur Ġenerali stess.

  Il-Ministru Gatt.

  ONOR. AUSTIN GATT:  Ippermettili, Mr Chairman.  Ma naħsibx li hawnhekk si tratta ta' żewġ verżjonijiet.

 THE CHAIRMAN:  Dawn huma kummenti jew reazzjoni għall-ittra tagħkom.

  ONOR. AUSTIN GATT: Le. Biex nevitaw li noqogħdu nagħmlu diskursati hawnhekk, aħna ssimpatizzajna l-konklużjonijiet tagħna. Mhux qed nitolbu vot fuqhom.  Mhux qed nitlob approvazzjoni.  Dawk huma l-konklużjonijiet ta' din in-naħa.

  THE CHAIRMAN:  Ministru, la kellna talba għal vot u lanqas kellna talba għall-approvazzjoni. Kellna talba mill-Awditur Ġenerali li jagħmel is-sottomissjonijiet min-naħa tiegħu.

  ONOR. AUSTIN GATT: Noġġezzjona li jiena jkolli verżjoni u l-awditur ikollu verżjoni. Jiena għandi konklużjoni ta' x'sar mix-xogħol.  L-awditur jista' jidhirlu li jrid, bir-rispett kollu lejn ix-xogħol li għamel. Jiena għandi l-verżjoni ta' din in-naħa, nista' nimponiha bil-vot imma mhux se nagħmel hekk għaliex ma jidhirlix li għandna nimponuha bil-vot għaliex hija opinjoni, pero' m'hijiex kontrastata b'verżjoni ta' ħaddieħor. Tista' tkun kontrastata bil-verżjoni tan-naħa l-oħra tal-Kumitat pero' żgur li ma tistax tiġi kkontrastata b'verżjoni ta' l-Awditur.

  THE CHAIRMAN: L-aħħar darba kellna statements li saru hawnhekk min-naħa ta' l-Uffiċċju ta' l-Awditur li uffiċjal għoli fil-Ministeru ta' l-Ambjent ħass li kellu jirrimarka dwarhom. Qed nirreferi għall-kummenti tas-Sur Sant li huwa d-Director Corporate Services. Il-Kumitat aċċetta li jkollna sottomissjonijiet bil-miktub min-naħa tiegħu u fil-fatt qegħdin jiġu ċċirkolati llum. Ma narax jiena għaliex għandna nagħtu l-opportunita' lil uffiċjali għoli ta' ministeru partikolari u mbagħad għandna nċaħħdu lill-Awditur Ġenerali milli jikkummenta.

  ONOR. AUSTIN GATT: Jekk l-Awditur Ġenerali jħoss li għandu jikkummenta fuq is-sottomissjonijiet bil-miktub li għamel is-Sur Sant, jista' jikkummenta fuqhom bil-miktub, kif għamel is-Sur Sant. Jiena ma nippermettix li l-Awditur Ġenerali jikkummenta fuq dak li tgħid din in-naħa bħala konklużjoni ta' din l-investigazzjoni.  Dik ma nippermettihiex, għaliex il-proċedura għandha tkun li hawnhekk jingħalaq kollox. Illum suppost iltqajna biex niġbdu l-konklużjonijiet bħala PAC. Jiena ma naħsibx li huwa sew bħala proċedura li l-konklużjonijiet ta' dan il-kumitat, tajbin, ħżiena, jintgħoġbu u ma jintgħoġbux, jiġu kkummentati minn ħaddieħor ħlief mill-istess membri ta' dan il-kumitati. Jiena m'għandi l-ebda oġġezzjoni li l-Onor. Mangion, inti Mr Chairman, jew l-Onor. Joe Cilia tiġbdu konklużjonijiet differenti minn dak li sar, pero' żgur m'għandux ikun li min irrediġja r-rapport jikkummenta fuq dak li nikkonkludu aħna.  Alla jħares naslu f'din is-sitwazzjoni.

  THE CHAIRMAN: Li kieku aħna konna se nisimgħu l-kummenti ta' l-Awditur Ġenerali u nieqfu hemmhekk nasal biex naqbel miegħek, biss wara li konna se nisimgħu l-Awditur Ġenerali xorta konna se nagħtu l-opportunita' lill-membri kollha ta' dan il-Kumitat biex jesprimu ruħhom fuq dak kollu li għandhom quddiemhom.  Jiġifieri ultimately dan il-Kumitat se jkollu ċans jiddelibera kummenti li għamel il-Ministru Gatt f'isem il-membri tal-Gvern. Jiġifieri naħseb li din il-prerogattiva mhux qed tiġi miċħuda għall-ebda membru ta' dan il-kumitat.

  ONOR. AUSTIN GATT: Kieku dan il-kumitat ried jimxi hekk, mela l-aħħar kummenti jmissu għamilhom l-Awditur u s-sottomissjonijiet li għamlet din in-naħa mhux tagħmilhom bil-miktub, kif kienet mitluba tagħmilhom qabel, imma tagħmilhom wara l-aħħar sottomissjonijiet ta' l-Awditur. M'għandux ikun li l-Awditur jikkummenta fuq il-konklużjonijiet li tkun ġibdet din in-naħa. Dan huwa l-ħażin.  Aħna għamilna tliet seduti fejn staqsejnih diversi domandi, irrisponda mill-aħjar li seta' bin-nies tiegħu b'kollox, u aħna ġbidna l-konklużjonijiet minn dawk ir-risposti. Mela aħna ppreżentajna l-konklużjonijiet tagħna qabel il-laqgħa tal-Kumitat biex ngħinnu lil dan il-Kumitat jaħdem u issa l-Awditur, proprju li qed jiġi x-xogħol tiegħu, biex ngħid hekk tra virgolette, eżaminat hawnhekk, jikkummenta fuq il-konklużjonijiet li ġbidna aħna. Jiena għandi rispett enormi lejn is-Sur Galea u t-team tiegħu, ħalli nkunu ċar, pero' proċeduralment, anke għall-futur, ma naħsibx li huwa korrett li jsir hekk.

   THE CHAIRMAN:   Is-Sur Galea.

    IS-SUR JOSEPH G. GALEA:  Mr Chairman, if I may intervene jiena ma ridtx naqla' polemiki. Li għandi hawnhekk huwa repetition ta' dak li diġa' għedna. Ma ninsistix li nagħmel dan il-pogrom. Li kont se nagħmel huwa li l-punti li ġew elenkati hawnhekk se jkunu rrisponduti kif konna rrispondejna matul dawn is-seduti dwar dan is-suġġett.  Ma rridx nibda proċeduri li għada pitgħada jistgħu jwasslu għal xi preċedenti.

  THE CHAIRMAN:  L-Onor. Mangion.

  ONOR. CHARLES MANGION: Mr Chairman, naħseb li rridu ninkonstataw hawnhekk li l-Awditur Ġenerali, fil-veste preżenti kostituzzjonali - għax issa huwa istituzzjoni mwaqqfa bil-Kostituzzjoni - m'huwiex a civil servant li ġie hawnhekk u qed jagħmel is-sottomissjonijiet tiegħu. Naħseb li l-konklużjonijiet li l-Awditur Ġenerali jagħmel se jkunu recorded. Li naċċettaw is-sottomissjonijiet tiegħu huwa naħseb il-minimu li aħna rridu nagħmlu biex nassiguraw li din l-istituzzjoni nagħtuha mhux biss l-indipendenza li jixirilqilha imma anke l-istatus li jixirqilha.  

  Dan kollox se jkun recorded. Ovvjament li kieku dawn is-sottomissjonijiet kienu verbali u l-awditur talab li jesprimi u jagħmel l-opinjoni tiegħu, ma naħsibx li konna se niċħduh li jagħti l-opinjoni tiegħu. Mela issa x'hemm ħażin li jagħti l-opinjoni u qed jagħmilha bil-miktub għall-benefiċċju ta' kulħadd imbagħad il-membri ta' dan il-kumitat jikkummentaw fuq dak li jingħad? Imbagħad jekk ikun hemm bżonn jittieħed vot, jittieħed vot.  Dawn huma l-proċeduri normali li huma stabbiliti.  Għaliex jekk issa se ngħidu li l-Uffiċċju ta' l-Awditur Ġenerali huwa uffiċċju pubbliku bħall-oħrajn naħseb li ma nkunux qed niddistingwu eżatt x'inhu l-Uffiċċju ta' l-Awditur Ġenerali.  Qed ngħid dan għaliex ovvjament kull każ li se jkollna ta' investigazzjoni se nibgħatuh lill-Uffiċċju ta' l-Awditur Ġenerali.  Naħseb li kien dan l-iskop li dan l-uffiċċju jkun indipendenti mill-gvern u jirrispondi fl-aħħar mill-aħħar lil dan il-Parlament.   Jiena naħseb li l-Awditur għandu kull dritt jesprimi l-opinjoni tiegħu u ma naħsibx illi dan il-kumitat ikun qed jimxi proċeduralment tajjeb jekk ma jħallihx.

  MR CHAIRMAN:  Iktar kummenti?  Il-Ministru Gatt.

  ONOR. AUSTIN GATT: M'għandi ebda problema li l-Awditur jagħmel il-kummenti li jrid, kemm bil-miktub, kemm bil-fomm, bl-estensjoni li jrid u bil-provi li jrid.  Jiena kulma qed ngħid hu li l-aħħar kelma għandha tkun tal-membri ta' dan il-Kumitat. Issa għaliex aħna ġejna mitlubin li nagħmlu l-konklużjonijiet tagħna bil-miktub qabel, aħna ġejna fil-pożizzjoni li dawn il-konklużjonijiet mhux se jkunu l-aħħar kelma tagħna.  għax se jiġu kummentati mill-Awditur. Jiena qed ngħid li din il-ħaġa proċeduralment hija ħażina. Il-ftehim hawnhekk kien li llum nagħlqu s-seduta u jekk hemm sottomissjonijiet x'isiru dawn għandhom isiru bil-miktub.  Jekk tridu nerġgħu nbiddlu l-proċedura, nagħmluha. Ħa niftehmu, Onor. Mangion, jagħmel il-kummenti llum l-Awditur Ġenerali, jien nisma' lill-Awditur Ġenerali, pero' d-darba li ġejja nagħmel il-kummenti tiegħi u fuqhom ma jagħmilx il-kummenti l-Awditur.  

  ONOR. CHARLES MANGION: Fil-laqgħa preċedenti l-Onor. Pullicino qal li n-naħa tal-gvern kienet se tagħmel is-sottomissjonijiet tagħha dwar dan ir-rapport u aħna tlabna biex dawn isiru bil-miktub. Dan ġie aċċettat u l-bieraħ ġew iċċirkolati lilna pero' dan ma kienx ifisser li l-kummenti tagħkom se jkunu konklussivi. Allura aħna qed nirriżervaw id-dritt li fuq il-kummenti tagħkom nagħmlu sottomissjonijiet bil-miktub? Issa se nkunu qegħdin nillimitaw lilna nfusna? Mela niddiskutu, u jekk ikun hemm bżonn, jittieħed il-vot u tingħalaq id-diskussjoni.

  ONOR. AUSTIN GATT: Jiena naqbel ma' l-Onor. Mangion. Hu liberu li jagħmel kull kumment. L-Onor. Cilia u ċ-Chairman ukoll huma liberi li jagħmlu kull kumment, pero' l-intiża għad-darba l-oħra, kif fhimtha jiena - u ma naħsibx li fhimtha ħażin - kienet li aħna nagħmlu sottomissjonijiet tagħna bil-miktub biex il-membri ta' dan il-kumitat jikkummentaw dwarhom u ħadd iktar. Issa ejja neħodha fuqi, jekk jiena fhimt ħażin - u ċert li ma fhimtx ħażin - illum jikkummenta l-Awditur u d-darba li ġejja nikkummenta jien. Pero' ħadd ma jikkummenta iktar, jikkummentaw biss il-membri ta'  dan il-Kumitat, għaliex dik hi l-loġika ta' proċedura. Il-laqgħa tal-PAC trid tingħalaq mill-membri b'kumment jew b'voti imma ma tingħalaqx minn min jikkummenta fuq dak li jgħidu l-membri, inkella m'hemmx loġika.

  ONOR. CHARLES MANGION: Il-loġika hija tajba. Hawn dawn is-sottomissjonijiet, isiru l-kummenti fuqhom, imbagħad isiru l-kummenti min-naħa tagħkom u min-naħa tagħna, u jekk ikun hemm bżonn jittieħed il-vot. Jekk ikun hemm qbil li ma jitteħditx il-vot ngħidu li d-diskussjoni hija magħluqa.  Daqshekk li qegħdin ngħidu.  

  ONOR. AUSTIN GATT:  Pero' l-membri jagħlquh.  

  ONOR. CHARLES MANGION: Iva, id-deċiżjonijiet ikunu tal-membri fl-aħħar mill-aħħar. Aħna mhux qed nitolbu lill-Awditur jagħlqu hu. Qed ngħidu li l-Awditur irċieva kopja.. (Interruzzjonijiet) GĦaliex allura messna għedna mill-bidu li l-Awditur m'għandux jirċievi kopja ta' dawn is-sottomissjonijiet.  

   ONOR. AUSTIN GATT: Il-preokkupazzjoni tiegħi m'hijiex din il-laqgħa, il-preokkupazzjoni tiegħi hija jekk se ndaħħlu proċedura li min għandna quddiemna jkollu dritt li jikkummenta l-aħħar. Illum għandna l-Awditur u darb' oħra jista' jkollna chairman ta' korporazzjoni. Proċeduralment hija ħaġa ħażina ħafna jekk din in-naħa tagħmel sottomissjonijiet u min għandna quddiemna se jikkummenta fuq is-sottomissjonijiet tagħna bħala membri.  Alla jħares inti tgħid li qed tiġbed konklużjoni minn rapport u jkollok minn qiegħed quddiemek u jgħidlek: Le, mhux fil-fażi tad-domandi, fil-każi tal-konklużjonijiet.  Alla jħares.  

  ONOR. CHARLES MANGION: Jiena ma nistax nifhem id-diffikulta' li qed titqanqal li l-Awditur jagħmel il-kummenti tiegħu u mbagħad nagħlqu aħna bħala membri u mbagħad it stops there. Hawnhekk mhux qed nippretendi li wara li jkun ħa d-deċiżjoni dan il-kumitat imbagħad l-Awditur jerġa' jikteb biex jiftaħ id-diskussjoni.

  ONOR. AUSTIN GATT: Pero' li rrid ngħid jien huwa li jiena noġġezzjona għaliex  din in-naħa għamlet is-sottomissjonijiet bil-miktub u kif infetħet il-laqgħa l-Awditur qam biex jikkummenta fuq il-konklużjonijiet tagħna. Dak huwa ħażin. Ebda persuna li għandna quddiemna m'għandha tikkummenta fuq il-konklużjonijiet ta' dan il-kumitat. Dan mhux qed ngħidu għal-lum biss, għax illum l-inqas ħaġa din, imma għall-futur.  Aħna rridu nissalvagwardjaw il-prinċipju. Alla jħares is-sovranita' ta' dan il-kumitat, bħala estensjoni tal-Parlament, tiġi assoġġettata għall-kumment ta' xi ħadd.  Alla jħares li xi ħadd jiġi jgħidli: Isma', fil-konklużjonijiet li waslet din in-naħa għalihom, jiddispjaċini, qed tgħid il-ħmerijiet. Fis-sistema demokratika tagħna aħna għandna dritt li ngħidu l-ħmerijiet.  

  THE CHAIRMAN: Jiena l-preokkupazzjoni tiegħi m'hjiiex kif se tingħalaq din l-issue. L-importanti hu li bil-mod kif nimxu u bil-mod kif niddeċiedu jiġi salvagwardjat l-uffiċċju ta' l-Awditur Ġenerali. L-Uffiċċju ta' l-Awditur Ġenerali - inkluż il-persuna -kien igawdi stima...

ONOR. AUSTIN GATT: U għadu jgawdi.

 THE CHAIRMAN: ...meta kien għadu appuntat mill-Ministru tal-Finanzi. Illum huwa appuntat bi qbil unanimu bejn iż-żewġ naħat tal-Kamra, u jiena ma nixtieqx li la fil-laqgħa tal-lum u lanqas f'każi oħra li żgur se jkollna quddiemna fil-ġimgħat, xhur jew fis-snin li ġejjin, li jista' jkollna xi ħaġa li b'xi mod jew ieħor tiġi qisha mminata l-awtorita' ta' l-Awditur.  Jiena qed ninnota formalment anke l-istatements li saru miż-żewġ naħat ta' fiduċja fl-Uffiċċju ta' L-Awditur biss nixtieq li regardless minn ċertu shortcoming li seta' kien hemm jew min ċertu tagħrif addizzjonali li wieħed kien jippretendi jew jixtieq, xorta waħda at the end of the day nixtieq li l-uffiċċju ta' l-awditur joħroġ minn din il-laqgħa msaħħaħ iktar milli mdgħajjef.

  L-Onor. Cilia.

  ONOR. JOE CILIA: Li xtaqt nikkummenta hu dwar kif beda l-Onor. Gatt. Dan qisu ġie f'pożizzjoni li llum din hija konklużjoni. Jiena rajt is-sottomissjonijiet tal-Gvern u ma stajtx ngħid li dawn huma konklużjoni. Jiena stajt nara li huma l-kummenti tan-naħa tal-membri tal-gvern, pero' ma kontx naf what's the step after this. Allura anke l-pożizzjoni jekk hijiex konklużjoni formali jew hijiex biss temporanja għal dak li qed niddiskutu llum tagħmel differenza. Pero' naħseb li at the end of the day, b'dak li qed ngħidu ż-żewġ naħat, qegħdin naqblu li kulħadd għandu jkollu d-dritt li jwieġeb għall-kummenti li jsiru. Jiena naħseb li rridu nżommu quddiem għajnejna li dan il-każ partikolari huwa wieħed, safejn naf jien, uniku.  Safejn naf jien qatt ma tela' quddiem il-Public Accounts Committee sakemm ilu jeżisti każ simili li rapport li jkun sar mill-Uffiċċju ta' l-Awditur jerġa' jinfetaħ biex wieħed jinvestiga il-mod li sar rapport.  Jidhirli li din hija l-unika darba li ġrat u allura ovvjament irridu noqogħdu attenti anke għal dak li jsir.

  Issa l-konklużjoni hija din. Jekk sempliċement nitfgħu dawn il-kummenti bħala konklużjoni tan-naħa tal-gvern, jiena bir-rispett kollu naħseb li min jarahom ma tantx jieħu impressjoni tajba fil-kredibbilta' ta' l-Uffiċċju ta' l-Awditur. Issa dan ma jippreġudika bl-ebda mod li kulħadd jikkkummenta, jikkjarifika, jelabora u nagħtu counter reactions, pero' naħseb li f'dawn iċ-ċirkostanzi, ladarba qed niddiskutu l-aġir ta' l-Awditur Ġenerali naħseb li għandu jkollu kull dritt li jikkummenta liberament fuq dak kollu li jingħad hawn ġew.

  THE CHAIRMAN:  Iżjed kummenti?  L-Onor. Hyzler.

  ONOR. GEORGE HYZLER: Jiena ma nifhimx l-argument li għaliex xi ħadd ma jaqbilx ma xi ħadd fuq xi ħaġa b'daqshekk ikun qed inaqqslu l-kredibbilita' tiegħu.  Dan huwa argument li frankament juri li hemm xi tip ta' nuqqas x'imkien fil-kamp tal-loġika.  M'hemm l-ebda allegazzjoni la minn din in-naħa u la minn ħadd li l-Awditur ma' mexiex tajjeb. Hemm dikjarazzjoni li din in-naħa m'hijiex sodisfatta bir-rapport ta' l-awditur. Jekk m'hijiex sodisfatta mhux minħabba xi allegazzjoni, mhux sodisfatta mill-konklużjonijiet u ġew elenkati dawk il-konklużjonijiet. Ġew elenkati l-punti fejn din in-naħa ħasset li m'hijiex sodisfatta bir-rapport.  B'daqshekk l-awditur mhux se jieħu għalih, u ħadd m'għandu għalfejn jieħu għalih. Dan m'huwiex każ li tieħu għalik.  Jiena mhux se nnaqqaslek mill-kredibilita' għaliex jiena ma naqbilx miegħek fuq xi ħaġa. Issa l-Awditur ippreżenta r-rapport tiegħu, ingħata l-opportunita' li jispjega għaliex wasal għal dak il-konklużjonijiet, pero' din in-naħa xorta m'hijiex sodisfatta b'dawk il-konklużjonijiet. B'daqshekk ma jfissirx li għandna nibqgħu sejrin ad infinitum.  F'xi ħin kellha tinġibed il-linja u l-linja milli jidher - għaliex jiena ma kontx hawn - inġibdet fl-aħħar laqgħa. Issa allura kif wasalna f'dan l-istadju ta' l-argument, li l-awditur jirrispondi lejn dan il-Kumitat?  L-Awditur m'huwiex qiegħed fuq il-Kumitat, imma jirrispondi lejn dan il-Kumitat, lejn din l-istituzzjoni.  Allura loġikament, dan il-Kumitat jevalwa l-konklużjoni ta' l-Awditur u mhux Awditur jevalwa l-konklużjoni ta' dan il-Kumitat.  Dan huwa l-argument, u naħseb li huwa sempliċi biżżejjed. 
  THE CHAIRMAN:  Nissospendu ftit u nerġgħu nirriżumu minħabba li hemm nuqqas ta' quorum fil-Kamra.  

  Fis-7.24 p.m. il-laqgħa ġiet sospiża minħabba li ntalab quorum fil-Kamra, u rriżumiet fis-7.30 p.m.

  THE CHAIRMAN: Nixtieq ninforma lill-Kumitat li għadni kemm smajt ir-recording tas-seduta preċedenti u nikkonferma li l-Minuti huma korretti. Hawn iżjed kummenti?  L-Onor. Mangion.

   ONOR. CHARLES MANGION: Mr Chairman, naħseb li l-ittra jew il-kummenti tan-naħa tal-Gvern m'huwiex il-konklużjoni ta' dan il-Kumitat. Il-kumitat huwa fformat miż-żewġ naħat. Dik hija opinjoni li esprimew min-naħa tal-Gvern, u ċertament qegħda għad-diskussjoni.

  Fost affarijiet oħra, per eżempju, jiena noġġezzjona partikolarment għal paragrafu 4. Meta wieħed jesprimi l-opinjoni tiegħu għaliex ċertu affarijiet ta' proċedura ma ġewx esegwiti jew għax qed jiġi allegat li l-affarijiet ma ġewx forsi eżaminat b'mod eżawrjenti min-naħa ta' l-Awditur Ġenerali, nerġa' intenni li qegħdin nimpinġu fuq il-metodu ta' kif l-Awditur Ġenerali għandu jikkonduċi l-investigazzjonijiet tiegħu. Dwar dan, fid-dawl ta' dak li tgħid il-Kostituzzjoni, ukoll għandi r-riżervi tiegħi jekk dan il-kumitat jistax jagħmel hekk. Imma apparti dan, fl-artiklu 4 hemm allegazzjoni ċara li hija kompletament infondata. Dan l-artiklu għaliex jgħid li:

 "...ġie għal kollox skartat l-element politiku illi hu ċar li kien qed jinstiga din l-attivita' u kif dan l-element politiku influwenza l-ksur ta' kważi kull regola dwar l-amministrazzjoni tal-fondi pubbliċi."

  Li tittieħed deċiżjoni politika biex jitwaqqaf kumitat biex isiru attivitajiet f'Ta' Qali huwa dritt sagrosant tal-ministru. Naħseb li Alla jħares il-ministru issa ma jistax jieħu d-deċiżjoni politika. Mela għalfejn qiegħed ministru? Biex joqgħod idur bil-karozza!  Jiġifieri ċertament deċiżjonijiet li jieħu l-ministru u li jkunu attwati huma kollha deċiżjonijiet politiċi u kull deċiżjoni li jieħu kull ministru hija deċiżjoni politika, u dak huwa dritt tiegħu. Issa hawnhekk ingħad li l-element politiku influwenza l-ksur ta' kull regola meta matul it-tliet seduti ħareġ ċar - u b'mod partikolari fl-aħħar seduta - li ħadd minn dawk intervistati, inkluż id-director corporate services - ma qal li xi politiku jew il-Ministru influwenzahom biex jiksru r-regolament. GĦalhekk nitlob li artiklu 4 ta' din l-ittra jiġi rtirat. Hemmhekk hemm allegazzjoni kompletament infondata u malafamanti.  

  Fl-aħħar mill-aħħar, Mr Chairman, rigward il-punti l-oħra, jekk jinħass li l-Awditur għandu jagħmel konsiderazzjoni, min-naħa tagħna ma nsibu l-ebda oġġezzjoni.  L-uniku u l-ikbar oġġezzjoni hija għal paragrafu 4 li qed nitlob li ma jkunx ikkonsidrat li jifforma parti minn din l-ittra.

  THE CHAIRMAN: L-Onor. Cilia.

  ONOR. JOE CILIA: Jekk m'hemmx kummenti min-naħa tal-gvern jiena se nressaq proposta formali. (Interruzzjonijiet) Jiena se nressaq proposta formali. (Interruzzjonijiet) Ma nafx jekk in-naħa l-oħra jaqbżux. Jekk in-naħa tal-Gvern tħoss li r-rapport ta' l-Awditur Ġenerali m'huwiex wieħed sodisfaċenti u eżawrjenti - biex nuża l-kliem li ntuża minn tan-naħa l-oħra - din in-naħa m'għandna l-ebda oġġezzjoni li dan jintbagħat lura lill-uffiċċju ta' l-Awditur Ġenerali biex isiru l-kjarifiki fuq il-mistoqsijiet li tqajjmu min-naħa tal-membri tal-Gvern.

  THE CHAIRMAN: Hawn iżjed kummenti? (Onor. Membri: No) Ma jidhirlix li hawn iżjed kummenti. Jiena naħseb li jkollna nagħlqu d-diskussjoni, la m'hemmx qbil li jkun hawn l-intervent ta' l-Awditur Ġenerali f'dan l-istadju.

  ONOR. AUSTIN GATT: Mr Chairman, sinċerament kif qal l-Onor, Hyzler, kulħadd ġibed il-konklużjonjiet u ħadd ma qed jitlob li jimponi l-opinjoni tiegħu fuq ħaddieħor. Kulħadd jiġġudika kif irid hu. Hemm bżonn li dan il-kumitat jispiċċa dejjem bil-voti? Qed naqblu fuq il-konklużjonijiet li kull wieħed minna jiġbed. Qed naqblu li ma naqblux fuq il-konklużjonijiet li kull wieħed minna jiġbed. B'daqshekk! (Interruzzjonijiet) Imma aħna m'aħniex qed ninsistu għall-vot jekk ma tridux tinsistu intkom.  

  ONOR. CHARLES MANGION: Irrid inkun naf għalfejn għamiltu din il-mistoqsija fejn għedtu li dawn m'humiex eżawrjenti u jekk tixtiequx li l-Awditur Ġenerali jerġa' jirrikonsidrahom fid-dawl ta' dawk il-mistoqsijiet li għamiltu.

  ONOR. AUSTIN GATT:  L-Onor. Hyzler spjega biċ-ċar il-pożizzjoni tagħna. Aħna kellna rispett għax-xogħol ta' l-Awditur. Il-fatt li aħna ma naqblux mal-konklużjonjiet li ġibed hu, ma jnaqqasx mir-rispett li għandna u li kellna lejh u lejn l-uffiċċju tiegħu. Ma jfissirx li għandna naqblu fuq kollox, la miegħu, la magħkom u lanqas bejnietna.  Kulħadd we agree to disagree.  Din m'hijiex xi ħaġa barra minn hawn.

  ONOR. CHARLES MANGION: Ma tantx ikun hawn qbil bejn iż-żewġ naħat pero'  jidher li hemm qbil li l-każ ta' l-Awditur ikun magħluq.

  THE CHAIRMAN:  Jien naħseb li għandna nieqfu f'dan l-istadju, għaliex l-ittra nnifsha mhijiex qed tissuġġerixxi passi ulterjuri. Kulħadd jasal għall-konklużjonijiet tiegħu, kif issuġġerixxi l-Onor. Hyzler, u naħseb li nistgħu nagħlqu d-diskussjoni f'dan l-istadju.

  Għaldaqstant, għalkemm l-item innifisha hija konkluża. Xorta waħda l-membri jkunu jistgħu jiddelibiraw fuq ir-rapport tas-Sur Sant, pero' ma naħsibx li hemm lok li jkun hemm diskussjoni f'dan l-istadju. 

ITTRA TA' L-ONOR. MICHAEL FARRUGIA DWAR KUNTRATTI FL-ISPTAR IL-ĠDID F'TAL-QROQQ.

MR. CHAIRMAN: Ngħaddu għat-tieni item fuq l-aġenda li hija l-ittra li kien kiteb l-Onor. Michael Farrugia fis-6 ta' April u li tqegħdet għall-konsiderazzjoni tal-kumitat il-ġimgħa li għaddiet meta konna qbilna li din l-ittra tersaq quddiem il-Public Accounts Committee bħala agenda item għal-lum.  Irrid ngħid lill-Kumitat li minn dakinhar sal-lum kien hemm żvilupp għax jekk m'inix sejjer żball, fis-seduta ta' nhar it-Tnejn il-Ministru tas-Saħħa qiegħed fuq il-Mejda tal-Kamra kopja tal-kuntratt bejn il-Foundation for Medical Services u l-kumpannija SKANSKA.  Hawn xi kummenti?  L-Onor. Mangion.

  ONOR. CHARLES MANGION: Jiena l-bieraħ irċevejt ir-rapport tal-kuntratt ta' SKANSKA. Dan ġie tabled it-Tnejn u naħseb li għalija hija superseded, jew żbaljat.

  THE CHAIRMAN: Saret fis-seduta ta' Tnejn.  Ma nafx jekk kulħadd għandux kopja imma dan ġie tabled żgur.  

  ONOR. CHARLES MANGION:  Jien naħseb li l-kuntratt huwa pjuttost eżawrjenti u tajjeb li nipposponu u l-Kumitat jieħu deċiżjoni dwar x'se jsir wara li wieħed ikun ta' daqqa t'għajn dak ir-rapport.  

  THE CHAIRMAN: Jiena rċevejt kopja llum u lanqas kelli ċans naqraha. Qed naqblu mas-suġġeriment ta' l-Onor. Mangion?

  ONOR. AUSTIN GATT:  Sinċerament jien ħsibt li t-talba ta' l-Onor. Farrugia hija biss biex jiġi tabled il-kuntratt.

 THE CHAIRMAN: L-aħħar talba ta' l-Onor. Farrugia kienet biex il-PAC jagħmel l-investigazzjonijiet neċessarji u jekk jinħass il-bżonn jintbagħat quddiem l-Awditur Ġenerali biex jagħmel evalwazzjoni tal-ftehim. 

   ONOR. AUSTIN GATT: Sinċerament, su due piedi, ħa ngħid hekk, biex nirriżerva d-dritt li nespandi iktar 'il quddiem, xi tfisser l-evalwazzjoni tal-ftehim?

  THE CHAIRMAN: Dan bħal meta - issa din l-interprazzjoni tiegħi - kellna kuntratti oħrajn quddiem ġew evalwati min-naħa tal-Public Accounts Committee. Qed ngħidha su due piedi.  

    ONOR. AUSTIN GATT:  Dan huwa kuntratt li għadu kemm ġie ffirmat. M'huwiex kuntratt li jgħaddi normalment minn dan il-Parlament, jiġifieri mhux proċedura lanqas legalment li lanqas jiġi evalwat mill-Parlament.

  THE CHAIRMAN: Fil-fatt it-talba lanqas kienet Public Accounts Committee.  It-talba kienet biex l-ewwel jiddeliberaw fuqu l-Public Accounts Committee u jekk jinħass il-bżonn jintbagħat quddiem l-Awditur Ġenerali biex jagħmel evalwazzjoni tal-ftehim.

  Jiena naħseb li biex inkunu prattiċi, l-aħjar ħaġa tkun li nagħtu żmien adegwat biex wieħed jara l-kuntratt u jekk inħossu li hemm bżonn follow-up action inqajmu l-kas f'okkażjoni oħra.  

  Jidher li l-business tal-lum ġie eżawrit, għalhekk dan il-kumitat huwa aġġornat għal data u b'aġenda li jiġu komunikati aktar tard.  Nirringrazzjakom.
Fit-7.40 p.m. il-Kumitat aġġorna għal data u b'aġenda li jiġu komunikati aktar tard.
